
La Mesa del Parlament, en la sessió tinguda el 22 de desembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 10/2001, del 13 de juliol, d’arxius i documents (tram. 200-00046/10), aprovada pel Ple del Parlament en la sessió del 22 de juliol de 2015 i publicada en el Butlletí Oficial del Parlament de Catalunya número 659, del dia 24 de juliol de 2015, i en el Diari Oficial de la Generalitat de Catalunya número 6927 del dia 4 d’agost de 2015.


«Lei 20/2015, de 29 de junhsèga, de modificacion dera Lei 10/2001,
de 13 de junhsèga, d’archius e documents

Preambul

Era Lei 10/2001, de 13 de junhsèga, d’archius e documents, regule, en títol IV, er accès as documents publics e er exercici d’aguest dret. Tanben, cree era Comission Nacionau d’Accès, Avaloracion e Tria Documentau, en tot atribuïr-li amples foncions sus er accès ara documentacion. Era Lei 19/2014, de 29 de deseme, de transparéncia, accès ara informacion publica e bon govèrn, a passat a regular e garantir eth dret d’accès des persones ara informacion e documentacion publiques, laguens deth quadre dera Lei der Estat 19/2013, de 9 de deseme, de transparéncia, accès ara informacion publica e bon govèrn, e abròga bèri precèptes dera Lei d’archius e documents entà evitar contradiccions o duplicitats normatiues. Concrètaments, era Lei 19/2014 abròga ua part dera regulacion sus er accès as documents publics e suprimís determinades foncions dera Comission Nacionau d’Accès, Avaloracion e Tria Documentau, coma es relatives a informar sus es reclamacions de persones e entitats per violacion deth dret d’accès as documents e sus abrogacions singulares dera norma per arrepòrt ar accès as documents.
Aguest nau quadre legau introdusit pera legislacion de transparéncia, accès ara informacion publica e bon govèrn hè necessària era modificacion dera Lei 10/2001 entà que s'i ajuste pleaments. En aguest sens, era disposicion finau dusau dera Lei 19/2014 establís qu'eth Govèrn a d’elaborar e fornir en Parlament, laguens deth tèrme de sies mesi a compdar dera publicacion dera Lei en Diari Oficial de la Generalitat de Catalunya, un projècte de lei de modificacion dera Lei d’archius e documents, damb era finalitat d’adaptar-ne eth contengut ath nau regim d’accès ara informacion e documentacion publiques.
Conseqüentaments, cau modificar era Lei d’archius e documents entà   adaptar-la ath nau quadre legau de transparéncia e accès ara informacion publica. En prumèr lòc, en atencion ara importància qu'artenhen es sistèmes de gestion des documents publics entà garantir era transparéncia cossent damb era Lei 19/2014, se considère adequat d’actualizar era definicion de sistèma de gestion documentau e hèr referéncia exprèssa ara gestion documentau en diuèrsi articles, e tanben establir que, a compdar dera entrada en vigor d'aguesta lei, era denominacion dera Lei d’archius e documents deu includir era referéncia ara gestion de documents.
Tanben, era Lei establís que corresponen ara Comission Nacionau d’Accès, Avaloracion e Tria Documentau tant foncions d’avaloracion documentau coma d’accès as documents publics, sens perjudici des foncions assignades pera Lei 19/2014 ara Autoritat Catalana de Proteccion de Dades e ara Comission de Garantia deth Dret d’Accès ara Informacion Publica. S’òpte per mantier era foncion qu'a exercit era Comission Nacionau d’Accès, Avaloracion e Tria Documentau de hèr a constar eth regim generau aplicable ar accès as documents en moment de resòlver es sollicitacions d'avaloracion de documents publics e enes taules d’accès e avaloracion documentau.
Cossent damb era disposicion addicionau siesau dera Lei 19/2014, s’introdusissen mesures de coordinacion entre era Comission Nacionau d’Accès, Avaloracion e Tria Documentau, era Comission de Garanties deth Dret d’Accès ara Informacion Publica e era Autoritat Catalana de Proteccion de Dades, entà garantir ua aplicacion omogenèa, enes sòns respectius encastres d’accion, des principis e es règles sus era proteccion de dades personaus e er accès ara informacion. En prumèr lòc, era Comission Nacionau d’Accès, Avaloracion e Tria Documentau a de compdar damb representacion des auti dus organismes; era dusau mesura consistís ena cooperacion entre es tres organismes entà establir es critèris sus era aplicacion dera norma que regís er accès as documents publics.
Finauments, coma mesura de transparéncia, s’establís era obligacion des archius deth Sistèma d’Archius de Catalonha de hèr publics es instruments de descripcion documentau que contien informacion d’interès public e que permeten era traçabilitat dera informacion e era documentacion que garden, per mejan deth portau dera  transparéncia e dera  sedença electronica o lòc web der organisme titular deth servici d’archiu e gestion documentau. Es archius tanben an d’informar as usatgèrs des mejans de contestacion e des sistèmes de garanties ara sua disposicion se consideren qu’a estat violat eth sòn dret d’accès ara informacion publica.


Article 1. Modificacion der article 2 dera Lei 10/2001

Se modifique era letra e der article 2 dera Lei 10/2001, de 13 de junhsèga, d’archius e documents, que demore redigida dera manèra següenta:
«e) Sistèma de gestion documentau: eth conjunt d’operacions e de tecniques, integrades ena gestion administrativa generau, basades ena analisi dera produccion, er encaminament e era valor des documents, qu'an coma fin controtlar d'ua manèra eficienta e sistematica era creacion, era recepcion, era mantenença, er usatge, era conservacion e era eliminacion o era transferéncia des documents.»


Article 2. Modificacion der article 5 dera Lei 10/2001

Se modifique er article 5 dera Lei 10/2001, de 13 de junhsèga, d’archius e documents, que demore redigit dera manèra següenta: 
«Article 5. Promocion der usatge des tecnologies
»Es administracions publiques an de promòir d’ua manèra activa er usatge des tecnologies dera informacion e era comunicacion entà dotar-se d’un sistèma d’informacion comun e interoperable que garantisque qu'eth tractament dera documentacion, en toti es aspèctes de gestion documentau, preservacion e difusion des documents, complisque era finalitat de meter-les a posita des usatgèrs e des ciutadans.»


Article 3. Modificacion der article 7 dera Lei 10/2001

Se modifique er apartat 1 der article 7 dera Lei 10/2001, de 13 de junhsèga, d’archius e documents, que demore redigit dera manèra següenta: 
«1. Totes es administracions e es entitats titulares de documents publics an de disposar d’un unic sistèma de gestion documentau que garantisque eth tractament corrècte des documents enes fases actives, semiactiva e inactiva e que permete d’acomplir damb es obligacions de transparéncia.»


Article 4. Modificacion der article 17 dera Lei 10/2001

Se modifiquen es letres e e f der apartat 1 der article 17 dera Lei 10/2001, de 13 de junhsèga, d’archius e documents, que demoren redigides dera manèra següenta: 
«e) Establir programes d’accion d’archius e gestion documentau.
»f) Inspeccionar er acompliment dera norma a propòs des archius e era gestion documentau.»


Article 5. Modificacion der article 18 dera Lei 10/2001

Se modifique er article 18 dera Lei 10/2001, de 13 de junhsèga, d’archius e documents, que demore redigit dera manèra següenta: 
«Article 18. Conselh Nacionau d’Archius e Gestion Documentau
»1. Eth Conselh Nacionau d’Archius e Gestion Documentau ei er organ consultatiu dera Administracion dera Generalitat en matèria d’archius e gestion documentau. Era sua composicion s’a d’establir per reglament, eth quau a de disposar que, entre es sòns membres, n’i age de representatius des professionaus des archius, dera Administracion dera Generalitat, des administracions locaus, der encastre dera recèrca e des entitats sociaus e culturaus deth país.
»2. Son foncions deth Conselh Nacionau d’Archius e Gestion Documentau: 
»a) Proposar accions e iniciatiues en matèria d’archius e gestion documentau.
»b) Eméter arrepòrt sus es projèctes de disposicions generaus en matèria d’archius e gestion documentau.
»c) Eméter arrepòrt sus es normes tecniques basiques a qué s’an d’adequar es sistèmes de gestion documentau des archius que hèn part deth Sistèma d’Archius de Catalonha.
»d) Eméter arrepòrt prealable ara incorporacion d’un archiu ath Sistèma d’Archius de Catalonha.
»e) Eméter arrepòrt prealable ar includiment d’un document en patrimòni documentau de Catalonha en aplicacion der article 19.2.e dera Lei 9/1993, de 30 de seteme, deth patrimòni culturau catalan.
»f) Eméter arrepòrt prealable ara aprovacion deth Mapa d’archius de Catalonha e des sues variacions.
»g) Eméter arrepòrt sus es programes globaus d’accion d’archius.
»h) Eméter arrepòrt sus eth memòri annau qu'a d’elaborar er organ qu'a assignades es foncions deth departament competent en matèria de cultura en çò que hè ath Sistèma d’Archius de Catalonha.
»i) Hèr eth seguiment dera elaboracion der Inventari deth patrimòni documentau de Catalonha, cossent damb çò qu'establís er article 60 dera Lei 9/1993, de 30 de seteme, deth patrimòni culturau catalan.
»j) Eméter arrepòrt sus quin ahèr religat damb archius e gestion documentau qu'eth director generau competent en aguesta matèria somete ara sua consideracion.»


Article 6. Modificacion der article 19 dera Lei 10/2001

Se modifique er article 19 dera Lei 10/2001, de 13 de junhsèga, d’archius e documents, que demore redigit dera manèra següenta:
«Article 19. Comission Nacionau d’Accès, Avaloracion e Tria Documentau 
»1. Era Comission Nacionau d’Accès, Avaloracion e Tria Documentau ei un organ collegiau de caractèr tecnic, adscrit ara direccion generau competenta en matèria d’archius e gestion documentau. Era sua composicion s’a d’establir per reglament, eth quau a de disposar que, entre es sòns membres, n’i age de designadi pes entitats representatives des professionaus des archius e des administracions locaus; ua persona en representacion dera Comission de Garanties deth Dret d’Accès ara Informacion Publica, e ua auta dera Autoritat Catalana de Proteccion de Dades.
»2. Era Comission Nacionau d’Accès, Avaloracion e Tria Documentau exercís es foncions següentes: 
»a) Establir critèris sus era aplicacion dera norma que regís er accès as documents publics, en coordinacion damb era Comission de Garantia deth Dret d’Accès ara Informacion Publica e era Autoritat Catalana de Proteccion de Dades, cossent damb çò qu'establís era disposicion addicionau siesau dera Lei 19/2014.
»b) Elaborar es taules d’accès e avaloracion documentau, portar-les ara aprovacion deth conselhèr de Cultura e controtlar-ne era aplicacion corrècta.
»c) Resòlver es sollicitacions d’avaloracion de documents publics. Era resolucion dera Comission a de hèr a constar eth regim generau aplicable ar accès as documents.
»d) Avalorar es documents privadi integrants deth patrimòni documentau que non agen estat declaradi d’interès nacionau ne includidi en Catalòg deth patrimoni culturau catalan, e autorizar-ne era eliminacion, se cau.»


Article 7. Modificacion der article 22 dera Lei 10/2001

Se modifique er apartat 1 der article 22 dera Lei 10/2001, de 13 de junhsèga, d’archius e documents, q	ue demore redigit dera manèra següenta: 
«1. Es archius integradi en Sistèma d’Archius de Catalonha an d’auer personau tecnic e qualificat sufisent en nombre entà satisfer es necessitats der archiu e era gestion documentau e entà arténher es objectius d’aguesta lei. S’an de regular per reglament es titolacions e era formacion que a d’auer eth personau tecnic des archius e es condicions qu'aguest personau a d’acomplir. Com que sigue, era direccion des archius a d’èster exercida per persones damb titolacion universitària superiora.»


Article 8. Modificacion der article 34 dera Lei 10/2001

Se modifique er article 34 dera Lei 10/2001, de 13 de junhsèga, d’archius e documents, que demore redigit dera manèra següenta: 
«Article 34. Accès as documents publics 
»1. Es persones an dret a accedir as documents publics laguens des tèrmes e damb es condicions establides pera Lei 19/2014, de 29 de deseme, de transparéncia, accès ara informacion publica e bon govèrn, e era rèsta de norma que sigue aplicabla.
»2. Es administracions publiques e es archius integrants deth Sistèma d’Archius de Catalonha an de dotar-se des recorsi e des mejans tecnics de besonh entà facilitar as ciutadans er exercici deth dret d’accès as documents.»


Article 9. Modificacion der article 35 dera Lei 10/2001

Se modifique er article 35 dera Lei 10/2001, de 13 de junhsèga, d’archius e documents, que demore redigit dera manèra següenta:
«Article 35. Publicitat activa e transparéncia
»1. Damb era finalitat qu'es usatgèrs poguen localizar e identificar es documents e i poguen accedir, es archius deth Sistèma d’Archius de Catalonha an d’acomplir es obligacions de transparéncia següentes: 
»a) Hèr publics es instruments de descripcion documentau que permeten as investigadors e as ciutadans de localizar era documentacion disponibla.
»b) Hèr public eth registre d’eliminacion de documents.
»c) Hèr publiques es limitacions ara consulta de documents gardadi e informar dera data en qué es documents son accessibles.
»d) Informar es usatgèrs deth dret a reclamar e es procediments qu’an de seguir en cas qu'eth dret d’accès les sigue denegat.
»2. Era informacion per arrepòrt ar apartat 1 a de poder èster consultada en portau dera transparéncia e ena sedença electronica o lòc web der organisme titular deth servici d’archiu e gestion documentau.»


Disposicion addicionau. Referéncia ath nòm dera Lei 10/2001

A compdar dera entrada en vigor d'aguesta lei, era Lei 10/2001, de 13 de junhsèga, d'archius e documents, a d’èster nomentada Lei d’archius e gestion de documents.»


Palau del Parlament, 21 de desembre de 2015

El secretari tercer	La presidenta





Joan Josep Nuet i Pujals	Carme Forcadell i Lluís

